
um niðurgreiðslu á olíu til rafstöðva.

Flm.: Lúðvík Jósefsson.

Alþingi ályktar að fela rfkisstjórninní að greiða niður verð á hráolíu til raf-
stöðva, sem reknar eru af opinberum rafveitum til almenningsþarfa, þannig að
bráolíuverð til þeirra lækki sem nemur gengisbreytingunni.

Greinargerð.

Það er kunnugt, að á nokkrum stöðum á landinu er raforka framleidd till al-
menningsþarfa með dieselvélum. Þar sem þannig raforkuframleiðsla er, hefur ekki
þótt tiltækilegt sökum kostnaðar að koma upp vatnsvirkjun. Þannig háttar t. d.
í flestum þorpum á Austurlandi og Vestfjörðum. Þessir staðir hafa löngum verið
illa settir með raforku, búið við ónóga orku og mjög dýra.

Ríkið hefur tekið mikinn þátt í lausn raforkumálanna þar, sem mestar hafa
verið framkvæmdir í vatnsvirkjunarmálum. Ýmist hefur ríkið tekið stór lán eða
lagt fram miklar fjárfúlgur í slíkum tilfellum, og nú í seinni tíð má segja, að ríkið
hafi nær allan veg og vanda af lausn rafmagnsmálanna í mörgum bæjum og sveit-
um, þar sem vatnsorka er notuð við raforkuframleiðsluna. Staðirnir, sem enn búa
við raforku frá dieselvélum, eru að mestu fyrir utan þá miklu framkvæmdaáætlun,
sem ríkið nú vinnur eftir í rafmagnsmálum. Þegar þessa er gætt, virðist ekki óeðli-
legt, að farið sé fram á, að ríkið greiði niður að nokkru þá gífurlegu hækkun á
hráolíuverði, sem orðið hefur að undanförnu og bitnar nú þannig á íbúum ýmissa
staða, að raforkuverð þeirra stórhækkar á sama tíma, sem raforka annarra getur
haldizt óbreytt í verði. Mestur hluti þeirrar miklu hækkunar á hráolíuverði, sem
orðið hefur að undanförnu, stafar beint frá gengisbreytingunni. í þessari þings-
ályktunartillögu er lagt til, að sú verðhækkun, sem þannig er til komin, verði greidd
niður úr ríkissjóði. Flestar þær rafveitur, sem nytu góðs af þessari niðurgreiðslu,
eru litlar, en þó eru meðal þeirra allstórar veitur eins og í Vestmannaeyjum, Nes-
kaupstað og á Patreksfirði. Auk þess, sem íbúar þessara staða hafa þurft að mæta
stórhækkandi raforkuverði að undanförnu, hefur raforkan til iðnaðar og þá fyrst
og fremst til fiskiðnaðar orðið svo dýr á þessum stöðum, að nærrí stappar, að
ókleift sé að reka fiskiðnaðinn vegna miklum mun dýrari raforku en er annars
staðar á landinu. Það sýnist réttmætt, að ríkið hlaupi nú nokkuð undir bagga með
þessum stöðum, sem minnstan stuðning hafa hingað til fengið í rafmagnsmálunum
og jafnan hafa átt við erfiðu st kjör að búa í þeim efnum.


